
ПЕТР Егоров архитектор... Чӑвашшӑн 
сумлӑ ят ку. XVIII ӗмӗрте палӑрнӑ вӑл. 
Чӑваш хутлӑхӗнче ҫеҫ мар, Раҫҫей шайӗпе, 
тӗнче виҫипе. Кӑҫал вӑл ҫуралнӑранпа 275 
ҫул ҫитет. Апла мухтавлӑ ентешӗмӗр пирки 
чарӑнса тӑма, ун пирки тӗплӗнрех каласа 
кӑтартма сӑлтав пур. 

Мӗнле майпа тӗнчене тухма пултарнӑ-ха 
чӑваш каччи? Аслӑ Петӗр императорӑн 
юлташӗ, грузи кнеҫӗ Е.Л.Дадиани генерал-
майор пулӑшнипе. Икӗ ӗмӗр ҫурӑ каярах 
асӑннӑ кнеҫ Чулхула тӑрӑхӗнче хӑйӗн ҫӗрне 
пӑхса ҫаврӑннӑ чух ҫанталӑк типӗ тӑнипе 
инкеке лекнӗ чухӑнсене нумай пулӑшнӑ. 
Пӗр ялта ун тӗлне ӑслӑ куҫпа тинкерсе 
сӑнакан тӑлӑх ача сиксе тухнӑ. Ырӑ 
кӑмӑллӑ кнеҫ ҫакскере хӗрхенсе хӑйпе 
пӗрле Питӗре илсе кайнӑ, унта тӗне кӗртнӗ. 
Петр ҫуртӗнчех пурӑннӑ. Кунтах пӗлӳ илнӗ. 
Ҫутта ӑнтӑлакан чӑваш ачине уйрӑмах 
математика, ӳкерес ӗҫ предмечӗсем 
килӗшнӗ. Архитектурӑпа та кӑсӑкланнӑ. 
1755 ҫулта вара Е.Л^Цадиани сӗннипе Петр 
Егоров Санкт-Петербургри строенисен Кан-
целярийӗ ҫумӗнчи шкула вӗренме кӗнӗ. Ҫак 

тапхӑртан пуҫласа унӑн малашлӑхри кун-
ҫулӗ пӗтӗмпех ҫӗршывӑн ҫурҫӗр тӗп хули-
не илемлетес, хӑтлӑх кӳрес ӗҫпе ҫыхӑннӑ. 
Канцеляри шкулӗнче вӗрентекенсем пирӗн 
ентешӗн пултарулӑхне ҫийӗнчех асӑрханӑ, 
ӑна яваплӑ ӗҫсем шанса пама пуҫланӑ. 
1756 ҫулта вӑл Петергофӑн генеральнӑй 
планне ӳкернӗ ҫӗре хутшӑннӑ, кӑшт вӑхӑт 
иртсен Хӗллехи керменӗн уйрӑм залӗсен 
чертежӗсен копийӗсене хатӗрленӗ. Вӑл хӑй 
вӑйӗпе пурнӑҫланӑ пӗрремӗш ӗҫ Екатерина 
чиркӗвӗн проекчӗн чертеже пулнӑ. Асӑннӑ 
чиркӗве 1765-1768 ҫулсенче Пярну /Эсто-
ни/ хулинче туса лартнӑ. II Кӗтерне 
хушӑвӗпе вӑл Балти тӑрӑхӗнче православи 
чиркӗвӗсене мӗнле тумалли тӗслӗх пулнӑ. 
Шӑпах асӑннӑ чиркӗве куратӑр та ӗнтӗ сӑн 
ӳкерчӗкре. Ана пирӗн пата Таллинран 
Эстонире пурӑнакан чӑвашсен пӗрлешӗвӗн 
ертӳҫи Ираида Захарова ҫитерчӗ. 

